
Natya Shastra Chapter 10

ನಾಟ್ಯಶಾಸ್ತ್ರಂ ಅಧ್ಯಾಯಃ 10

.. ಶ್ರೀರಸ್ತು ..
ಭರತಮುನಿಪ್ರಣೀತಂ ನಾಟ್ಯಶಾಸ್ತ್ರಂ
ಅಥ ದಶಮೋಽಧ್ಯಾಯಃ .
ಏವಂ ಪಾದಸ್ಯ ಜಂಘಾಯಾಊರ್ವೋಃ ಕಟ್ಯಾಸ್ತಥೈವ ಚ .

ಸಮಾನಕರಣೇ ಚೇಷ್ಟಾ ಸಾ ಚಾರೀತ್ಯಭಿಧೀಯತೇ .. 1..

ವಿಧಾನೋಪಗತಾಶ್ಚಾರ್ಯೋ ವ್ಯಾಯಚ್ಛಂತೇ ಪರಸ್ಪರಂ .

ಯಸ್ಮಾದಂಗಸಮಾಯುಕ್ತಾಸ್ತಸ್ಮಾದ್ವ್ಯಾಯಾಮಉಚ್ಯತೇ .. 2..

ಏಕಪಾದಪ್ರಚಾರೋ ಯಃ ಸಾ ಚಾರೀತ್ಯಭಿಸಂಜ್ಞಿತಾ .

ದ್ವಿಪಾದಕ್ರಮಣಂಯತ್ತು ಕರಣಂ ನಾಮ ತದ್ಭವೇತ್ .. 3..

ಕರಣಾನಾಂ ಸಮಾಯೋಗಃ ಖಂಡಮಿತ್ಯಭಿಧೀಯತೇ .

ಖಂಡೈಸ್ತ್ರಿಭಿಶ್ಚತುರ್ಭಿರ್ವಾ ಸಂಯುಕ್ತಂ ಮಂಡಲಂ ಭವೇತ್ .. 4..

ಚಾರೀಭಿಃ ಪ್ರಸೃತಂ ನೃತ್ತಂ ಚಾರೀಭಿಶ್ಚೇಷ್ಟಿತಂ ತಥಾ .

ಚಾರೀಭಿಃ ಶಸ್ತ್ರಮೋಕ್ಷಶ್ಚ ಚಾರ್ಯೋಯುದ್ಧೇ ಚ ಕೀರ್ತಿತಾಃ .. 5..
ಯದೇತತ್ಪ್ರಸ್ತುತಂ ನಾಟ್ಯಂ ತಚ್ಚಾರೀಷ್ವೇವ ಸಂಜ್ಞಿತಂ .

ನಹಿ ಚಾರ್ಯಾ ವಿನಾ ಕಿಂಚಿನ್ನಾಟ್ಯೇಽಙ್ಗಂ ಸಂಪ್ರವರ್ತತೇ .. 6..

ತಸ್ಮಾಚ್ಚಾರೀವಿಧಾನಸ್ಯ ಸಂಪ್ರವಕ್ಷ್ಯಾಮಿ ಲಕ್ಷಣಂ .

ಯಾಯಸ್ಮಿಂಸ್ತು ಯಥಾಯೋಜ್ಯಾ ನೃತ್ತೇ ಯುದ್ಧೇ ಗತೌ ತಥಾ .. 7..

ಸಮಪಾದಾ ಸ್ಥಿತಾವರ್ತಾ ಶಕಟಾಸ್ಯಾ ತಥೈವ ಚ .

ಅಧ್ಯರ್ಧಿಕಾ ಚಾಷಗತಿರ್ವಿಚ್ಯವಾ ಚ ತಥಾಪರಾ .. 8..

ಏಡಕಾಕ್ರೀಡಿತಾ ಬದ್ಧಾ ಉರುದ್ವೃತ್ತಾ ತಥಾಡ್ಡಿತಾ .

ಉತ್ಸ್ಪಂದಿತಾ ಚ ಜನಿತಾ ಸ್ಯಂದಿತಾ ಚಾಪಸ್ಯಂದಿತಾ .. 9..

ಸಮೋತ್ಸರಿತಮತ್ತಲ್ಲೀ ಮತ್ತಲ್ಲೀ ಚೇತಿ ಷೋಡಶ .

ಏತಾ ಭೌಮ್ಯಃ ಸ್ಮೃತಾಶ್ಚಾರ್ಯಃ ಶೃಣುತಾಕಾಶಿಕೀಃ ಪುನಃ .. 10..
ಅತಿಕ್ರಾಂತಾ ಹ್ಯಪಕ್ರಾಂತಾ ಪಾರ್ಶ್ವಕ್ರಾಂತಾ ತಥೈವ ಚ .

ಊರ್ಧ್ವಜಾನುಶ್ಚ ಸೂಚೀ ಚ ತಥಾ ನೂಪುರಪಾದಿಕಾ .. 11..

ಡೋಲಪಾದಾ ತಥಾಕ್ಷಿಪ್ತಾ ಆವಿದ್ಧೋದ್ವೃತ್ತಸಂಜ್ಞಿತೇ .

ವಿದ್ಯುದ್ಭ್ರಾಂತಾ ಹ್ಯಲಾತಾ ಚ ಭುಜಂಗತ್ರಾಸಿತಾ ತಥಾ .. 12..

ಮೃಗಪ್ಲುತಾ ಚ ದಂಡಾ ಚ ಭ್ರಮರೀ ಚೇತಿ ಷೋಡಶ .

ಆಕಾಶಿಕ್ಯಃ ಸ್ಮೃತಾ ಹ್ಯೇತಾ ಲಕ್ಷಣಂ ಚ ನಿಬೋಧತ .. 13..

ಪಾದೈರ್ನಿರಂತರಕೃತೈಸ್ತಥಾ ಸಮನಖೈರಪಿ .

ಸಮಪಾದಾ ಸ್ಮೃತಾ ಚಾರೀ ವಿಜ್ಞೇಯಾ ಸ್ಥಾನಸಂಶ್ರಯಾ .. 14..

ಭೂಮಿಘೃಷ್ಟೇನ ಪಾದೇನ ಕೃತ್ವಾಭ್ಯಂತರಮಂಡಲಂ.
ಪುನರುತ್ಸಾದಯೇದನ್ಯಂ ಸ್ಥಿತಾವರ್ತ್ತಾ ತು ಸಾ ಸ್ಮೃತಾ .. 15..

ನಿಷಣ್ಣಾಂಗಸ್ತು ಚರಣಂ ಪ್ರಸಾರ್ಯ ತಲಸಂಚರಂ.
ಉದ್ವಾಹಿತಮುರಃ ಕೃತ್ವಾ ಶಕಟಾಸ್ಯಾಂ ಪ್ರಯೋಜಯೇತ್ .. 16..

ಸವ್ಯಸ್ಯ ಪೃಷ್ಠತೋ ವಾಮಶ್ಚರಣಸ್ತು ಯದಾ ಭವೇತ್ .

ತಸ್ಯಾಪಸರ್ಪಣಂ ಚೈವ ಜ್ಞೇಯಾ ಸಾಧ್ಯರ್ಧಿಕಾ ಬುಧೈಃ .. 17..
ಪಾದಃ ಪ್ರಸಾರಿತಃ ಸವ್ಯಃ ಪುನಶ್ಚೈವೋಪಸರ್ಪಿತಃ .
ವಾಮಃ ಸವ್ಯಾಪಸರ್ಪೀ ಚ ಚಾಷಗತ್ಯಾಂ ವಿಧೀಯತೇ .. 18..

ವಿಚ್ಯವಾತ್ ಸಮಪಾದಾಯಾ ವಿಚ್ಯವಾಂ ಸಂಪ್ರಯೋಜಯೇತ್ .

ನಿಕುಟ್ಟಯಂಸ್ತಲಾಗ್ರೇಣ ಪಾದಸ್ಯ ಧರಣೀತಲಂ.. 19..
ತಲಸಂಚರಪಾದಾಭ್ಯಾಮುತ್ಪ್ಲುತ್ಯ ಪತನಂ ತು ಯತ್ .

ಪರ್ಯಾಯತಶ್ಚ ಕ್ರಿಯತೇ ಏಡಕಾಕ್ರೀಡಿತಾ ತು ಸಾ .. 20..

ಅನ್ಯೋನ್ಯಜಂಘಾಸಂವೇಗಾತ್ ಕೃತ್ವಾ ತು ಸ್ವಸ್ತಿಕಂ ತತಃ .
ಊರುಭ್ಯಾಂ ವಲನಂಯಸ್ಮಾತ್ ಸಾ ಬದ್ಧಾ ಚಾರ್ಯುದಾಹೃತಾ .. 21..

ತಲಸಂಚರಪಾದಸ್ಯ ಪಾರ್ಷ್ಣಿರ್ಬಾಹ್ಯೋನ್ಮುಖೀ ಯದಾ .

ಜಂಘಾಂಚಿತಾ ತಥೋದ್ವೃತ್ತಾ ಊರುದ್ವೃತ್ತೇತಿ ಸಾ ಸ್ಮೃತಾ .. 22..

ಅಗ್ರತಃ ಪೃಷ್ಠತೋ ವಾಪಿ ಪಾದಸ್ತು ತಲಸಂಚರಃ .
ದ್ವಿತೀಯಪಾದೋ ನಿರ್ಘೃಷ್ಟಃ ಯಸ್ಯಾಂ ಸ್ಯಾದಡ್ಡಿತಾ ತು ಸಾ.. 23..
ಶನೈಃ ಪಾದೋ ನಿವರ್ತೇತ ಬಾಹ್ಯೇನಾಭ್ಯಂತರೇಣ ಚ .

ಯದ್ರೇಚಕಾನುಸಾರೇಣ ಸಾ ಚಾರ್ಯುತ್ಸ್ಯಂದಿತಾ ಸ್ಮೃತಾ .. 24..

ಮುಷ್ಟಿಹಸ್ತಶ್ಚ ವಕ್ಷಃಸ್ಥಃ ಕರೋಽನ್ಯಶ್ಚ ಪ್ರವರ್ತಿತಃ .
ತಲಸಂಚರಪಾದಶ್ಚ ಜನಿತಾ ಚಾರ್ಯುದಾಹೃತಾ .. 25..

ಪಂಚತಾಲಾಂತರಂ ಪಾದಂ ಪ್ರಸಾರ್ಯ ಸ್ಯಂದಿತಾಂ ನ್ಯಸೇತ್ .

ದ್ವಿತೀಯೇನ ತು ಪಾದೇನ ತಥಾಪಸ್ಯಂದಿತಾಮಪಿ .. 26..

ತಲಸಂಚರಪಾದಾಭ್ಯಾಂ ಘೂರ್ಣಮಾನೋಪಸರ್ಪಣೈಃ .
ಸಮೋತ್ಸರಿತಮತ್ತಲ್ಲೀ ವ್ಯಾಯಾಮೇ ಸಮುದಾಹೃತಾ .. 27..

ಉಭಾಭ್ಯಾಮಪಿ ಪಾದಾಭ್ಯಾಂ ಘೂರ್ಣಮಾನೋಪಸರ್ಪಣೈಃ .
ಉದ್ವೇಷ್ಟಿತಾಪವಿದ್ಧೈಶ್ಚ ಹಸ್ತೈರ್ಮತ್ತಲ್ಲ್ಯುದಾಹೃತಾ .. 28..

ಏತಾ ಭೌಮ್ಯಃ ಸ್ಮೃತಾಶ್ಚಾರ್ಯೋ ನಿಯುದ್ಧಕರಣಾಶ್ರಯಾಃ .
ಆಕಾಶಕೀನಾಂ ಚಾರೀಣಾಂ ಸಂಪ್ರವಕ್ಷ್ಯಾಮಿ ಲಕ್ಷಣಂ .. 29..

ಕುಂಚಿತಂ ಪಾದಮುತ್ಕ್ಷಿಪ್ಯ ಪುರತಃ ಸಂಪ್ರಸಾರಯೇತ್ .

ಉತ್ಕ್ಷಿಪ್ಯ ಪಾತಯೇಚ್ಚೈನಮತಿಕ್ರಾಂತಾ ತು ಸಾ ಸ್ಮೃತಾ .. 30..

ಊರುಭ್ಯಾಂ ವಲನಂ ಕೃತ್ವಾ ಕುಂಚಿತಂ ಪಾದಮುದ್ಧರೇತ್ .

ಪಾರ್ಶ್ವೇ ವಿನಿಕ್ಷಿಪೇಚ್ಚೈನಮಪಕ್ರಾಂತಾ ತು ಸಾ ಸ್ಮೃತಾ .. 31..

ಕುಂಚಿತಂ ಪಾದಮುತ್ಕ್ಷಿಪ್ಯ ಪಾರ್ಶ್ವೇನೋತ್ಪತನಂ ನ್ಯಸೇತ್ .

ಉದ್ಘಟ್ಟಿತೇನ ಪಾದೇನ ಪಾರ್ಶ್ವಕ್ರಾಂತಾ ವಿಧೀಯತೇ .. 32..

ಕುಂಚಿತಂ ಪಾದಮುತ್ಕ್ಷಿಪ್ಯ ಜಾನುಸ್ತನಸಮಂ ನ್ಯಸೇತ್ .

ದ್ವಿತೀಯಂ ಚ ಕ್ರಮಾತ್ ಸ್ತಬ್ಧಮೂರ್ಧ್ವಜಾನುಃ ಪ್ರಕೀರ್ತಿತಾ .. 33..

ಕುಂಚಿತಂ ಪಾದಮುತ್ಕ್ಷಿಪ್ಯ ಜಾನೂರ್ಧ್ವಂ ಸಂಪ್ರಸಾರಯೇತ್ .

ಪಾತಯೇಚ್ಚಾಗ್ರಯೋಗೇನ ಸಾ ಸೂಚೀ ಪರಿಕೀರ್ತಿತಾ .. 34..

ಪೃಷ್ಠತೋ ಹ್ಯಂಚಿತಂ ಕೃತ್ವಾ ಪಾದಮಗ್ರತಲೇನ ತು .
ದ್ರುತಂ ನಿರ್ಯಾತಯೇದ್ಭೂಮೌ ಚಾರೀ ನೂಪುರಪಾದಿಕಾ .. 35..

ಕುಂಚಿತಂ ಪಾದಮುತ್ಕ್ಷಿಪ್ಯ ಪಾರ್ಶ್ವಾತ್ಪಾರ್ಶ್ವಂ ತು ದೋಲಯೇತ್ .

ಪಾತಯೇದಂಚಿತಂ ಚೈವಂ ದೋಲಪಾದಾ ತು ಸಾ ಸ್ಮೃತಾ .. 36..

ಕುಂಚಿತಂ ಪಾದಮುತ್ಕ್ಷಿಪ್ಯ ಆಕ್ಷಿಪ್ಯ ತ್ವಂಚಿತಂ ನ್ಯಸೇತ್ .

ಜಂಘಾಸ್ವಸ್ತಿಕಸಂಯುಕ್ತಾ ಚಾಕ್ಷಿಪ್ತಾ ನಾಮ ಸಾ ಸ್ಮೃತಾ .. 37..

ಸ್ವಸ್ತಿಕಸ್ಯಾಗ್ರತಃ ಪಾದಃ ಕುಂಚಿತಸ್ತು ಪ್ರಸಾರಿತಃ .
ನಿಪತೇದಂಚಿತಾವಿದ್ಧ ಆವಿದ್ಧಾ ನಾಮ ಸಾ ಸ್ಮೃತಾ .. 38..

ಪಾದಮಾವಿದ್ಧಮಾವೇಷ್ಟ್ಯ ಸಮುತ್ಕ್ಷಿಪ್ಯ ನಿಪಾತಯೇತ್ .

ಪರಿವೃತ್ತ್ಯ ದ್ವಿತೀಯಂ ಚ ಸೋದ್ವೃತ್ತಾ ಚಾರ್ಯುದಾಹೃತಾ .. 39..

ಪೃಷ್ಠತೋ ವಲಿತಂ ಪಾದಂ ಶಿರೋಘೃಷ್ಟಂ ಪ್ರಸಾರಯೇತ್ .

ಸರ್ವತೋ ಮಂಡಲಾವಿದ್ಧಂ ವಿದ್ಯುದ್ಭ್ರಾಂತಾ ತು ಸಾ ಸ್ಮೃತಾ .. 40..

ಪೃಷ್ಠಃ ಪ್ರಸಾರಿತಃ ಪಾದೋ ವಲಿತೋಽಭ್ಯಂತರೀಕೃತಃ .
ಪಾರ್ಷ್ಣಿಪ್ರಪತಿತಶ್ಚೈವ ಹ್ಯಲಾತಾ ಸಂಪ್ರಕೀರ್ತಿತಾ .. 41..

ಕುಂಚಿತಂ ಪಾದಮುತ್ಕ್ಷಿಪ್ಯ ತ್ರ್ಯಶ್ರಮೂರುಂ ವಿವರ್ತಯೇತ್ .

ಕಟಿಜಾನುವಿವರ್ತಾಚ್ಚ ಭುಜಂಗತ್ರಾಸಿತಾ ಭವೇತ್ .. 42..

ಅತಿಕ್ರಾಂತಕ್ರಮಂ ಕೃತ್ವಾ ಸಮುತ್ಪ್ಲುತ್ಯ ನಿಪಾತಯೇತ್ .

ಜಂಘಾಂಚಿತೋಪರಿಕ್ಷಿಪ್ತಾ ಸಾ ಜ್ಞೇಯಾ ಹರಿಣಪ್ಲುತಾ .. 43..

ನೂಪುರಂ ಚರಣಂ ಕೃತ್ವಾ ಪುರತಃ ಸಂಪ್ರಸಾರಯೇತ್ .

ಕ್ಷಿಪ್ರಮಾವಿದ್ಧಕರಣಂ ದಂಡಪಾದಾ ತು ಸಾ ಸ್ಮೃತಾ .. 44..

ಅತಿಕ್ರಾಂತಕ್ರಮಂ ಕೃತ್ವಾ ತ್ರಿಕಂ ತು ಪರಿವರ್ತಯೇತ್ .

ದ್ವಿತೀಯಪಾದಭ್ರಮಣಾತ್ತಲೇನ ಭ್ರಮರೀ ಸ್ಮೃತಾ .. 45..

ಆಕಾಶಿಕ್ಯಃ ಸ್ಮೃತಾ ಹ್ಯೇತಾ ಲಲಿತಾಂಗಕ್ರಿಯಾತ್ಮಕಾಃ .
ಧನುರ್ವಜ್ರಾಸಿಶಸ್ತ್ರಾಣಾಂ ಪ್ರಯೋಕ್ತವ್ಯಾ ಪ್ರಯೋಕ್ತೃಭಿಃ .. 46..
ಅಗ್ರಗೌ ಪೃಷ್ಠಗೌ ವಾಪಿ ಹ್ಯನುಗೌ ಚಾಪಿಯೋಗತಃ .
ಪಾದಯೋಸ್ತು ದ್ವಿಜಾ ಹಸ್ತೌ ಕರ್ತವ್ಯೌ ನಾಟ್ಯಯೋಕ್ತೃಭಿಃ .. 47..
ಯತಃ ಪಾದಸ್ತತೋ ಹಸ್ತೋ ಯತೋ ಹಸ್ತಸ್ತತಸ್ತ್ರಿಕಂ .

ಪಾದಸ್ಯ ನಿರ್ಗಮಂ ಜ್ಞಾತ್ವಾ ತಥೋಪಾಂಗಾನಿಯೋಜಯೇತ್ .. 48..

ಸ್ನಿಗ್ಧಾನ್ಯನ್ಯಾನಿ ಚ ತಥಾ ರಸಕಂ ಪಾನಕಂ ತಥಾ .

ಆಹಾರೇಽಧಿಷ್ಠಿತಾಃ ಪ್ರಾಣಾಃ ಪ್ರಾಣೇಯೋಗ್ಯಾಃ ಪ್ರತಿಷ್ಠಿತಾಃ .. 100..
ತಸ್ಮಾದ್ಯೋಗ್ಯಾಪ್ರಸಿಧ್ಯರ್ಥಮಾಹಾರೇ ಯತ್ನವಾನ್ ಭವೇತ್ .

ಅಶುದ್ಧಕಾಯಂ ಪ್ರಕ್ಲಾಂತಮತೀವಕ್ಷುತ್ಪಿಪಾಸಿತಂ .. 101..

ಅತಿಪೀತಂ ತಥಾ ಭುಕ್ತಂ ವ್ಯಾಯಾಮಂ ನೈವ ಕಾರಯೇತ್ .

ಅಚಲೈರ್ಮಧುರೈಗಾತ್ರೈಶ್ಚತುರಶ್ರೇಣ ವಕ್ಷಸಾ .. 102..

ವ್ಯಾಯಾಮಂ ಕಾರಯೇದ್ಧೀಮಾನ್ ನರಮಂಗಕ್ರಿಯಾತ್ಮಕಂ .

ಏವಂ ವ್ಯಾಯಾಮಸಂಯೋಗೇ ಕಾರ್ಯಶ್ಚಾರೀಕೃತೋ ವಿಧಿಃ .. 103..
ಅತಊರ್ಧ್ವಂ ಪ್ರವಕ್ಷ್ಯಾಮಿಮಂಡಲಾನಾಂ ವಿಕಲ್ಪನಂ .

ಇತಿ ಭರತೀಯೇ ನಾಟ್ಯಶಾಸ್ತ್ರೇ ಚಾರೀವಿಧಾನೋ ನಾಮ ದಶಮೋಽಧ್ಯಾಯಃ .

